
నోములు కడతేఱె - ను తపంబు నీకు 

నడవుల కేఁటికి - నంపితివమ్మ ? 

చెడుఁడుపొండని మేము - చేసిన దేమి ? 

కడలేని శోకసా - గరములో నిట్లు 

పడి యీఁదవల సె తె - ప్పయొకండులేక 

ముచ్చట మున్నీట - మునుఁగుటఁగాక 

వచ్చెను తనకిట్టి - వైధవ్యవృత్తి 

పతులకై సతులెందు - ప్రాణముల్ విడుతు 3010

రతివకై పతులిట్టు - లగువారు గలరె ? 

వానరులే సహ - వాసమౌ బలగ 

మేనె మృత్యువనైతి - నిప్పుడు నీకు 

కోదండదీక్షాది - గురుఁడవు శస్త్ర 

వేదివి జగదేక - వీరవర్యుఁడవు ! 

ఏర్చవే గడియలో - నెండినయడవిఁ 

గార్చిచ్చువలె నీవు - ఖరదూషణులను ! 

తునిమివేయవె విరా - ధుని యంతవాని ! 

ఘనువాలి నొకకోలఁ - గడతేర్పలేదె ! 

అట్టి నీవెక్కడ - యధమరాక్షసులు      4020

చుట్టుక శిరము త్రుం - చుక తెచ్చుటేడ ? 

నిద్దుర నీదు కం - టికి రాదటంచు 

బద్దిపోయెసు మున్ను - పవమానసుతుఁడు 

నిదురయె నీదుహా - నికి హేతువయ్యె 

నదియె కారణముగా - ననదనేనైతి

నాయురున్నతుఁడ వీ - వనుఁడు భూసురుల 

మాయమాటలు చాల - మది నమ్మియుంటి

